
Mudernitä. 
 
La sara’ un’impresa düra                     
e 'g vurà un bel pò ad cultüra,        
 
mëtt insëma al necessäri                
par fä un növ vucabuläri.         
 
Cambia i teimp, cambia al parlä,        
tütt i de una nuitä.             
 
Prima la tecnulugia,          
gh'è 'ndä dré l’ecunumia,           
parol növ, tütt in ingles           
una vinteina tütt i mes.         
 
Sì, la stampa l’è aggiurnä,          
ma par lessla gh'è d’südä.          
 
Se po at śerc i tò amis,           
i’enn is Facebook am sa dvis…         
una lettra vöt mandä ? 
con la mail gh’è d’armeggiä.                 
 
Pra stä dre ai to affäri,          
seinsa ess un miliunäri,          
index, spread e derivä          
at i'a pöl mia dasmingä.          
 
Föi da less ag n'è una branca                
in sl’estratt cöint dla mé banca,         
al sarà bräv al diretur,          
ma di frütt gh'è gnan l’udur.          
 
Al mönd al cambia tropp da frëssa         
i’hann cambiä anca la mëssa,        



'g la cäv mia da stäg adré,       
l'è una lotta tütt i de.          
 
E s'am guärd dein in dal specc’         
sum custrëtt a dim «t'è vecc’».        
 
 
 
 
 
 


